
Annotatsiya. Mazkur maqolada auditorlik tekshiruvlarini oʻtkazish jarayonida 

ichki nazorat tizimini baholashning ahamiyati yoritilgan. Olib borilgan tadqiqotlar 

natijasida ichki nazoratning komponentlari boʻyicha nazorat amallarini qoʻllash jarayonini 

takomillashtirish boʻyicha tavsiyalar ishlab chiqilgan. 

Аннотация. В данной статье подчеркивается важность оценки системы 

внутреннего контроля в ходе аудиторских проверок. В результате проведенного 

исследования разработаны рекомендации по совершенствованию процесса 

применения контрольных процедур по компонентам внутреннего контроля. 

Kirish qismi 

Ichki nazorat tizimini baholash majburiy auditorlik tekshiruvida ham, tashabbus 

tarzidagi auditorlik tekshiruvida ham amalga oshirilishi kerak. Chunki ichki nazorat 

tizimining holati auditorlik riskiga bevosita taʼsir koʻrsatadi. Shuningdek ichki nazorat 

tizimiga baho berilganida muhimlik darajasining muayayn chegarasi belgilanadi va 

mazkur chegara audit umumiy rejasi va dasturining hajmiga hamda auditorlik 

tekshiruvlarida qoʻllaniladigan amallar miqdoriga ham oʻz taʼsirini koʻrsatadi. 

Auditor auditorlik tekshiruvi oʻtkazilayotgan subyektning faoliyatini, ichki nazorat 

tizimini, firibgarlik harakatlari natijasida moliyaviy hisobotning muhim buzib 

koʻrsatishlar riskini aniqlashi va baholashi, keyingi audit amallarini rejalashtirish va 

amalga oshirish uchun yetarli darajada tekshirishi kerak.  

 

Mavzuga oid adabiyotlar tahlili 

Auditorlik tekshiruvlarida ichki nazorat tizimini baholash masalalariga iqtisodchi 

olimlarning asarlarida keng eʼtibor qaratilgan. 

Litvalik iqtisodchi olimlar V.Lakis va L.Giriunaslarning taʼkidlashicha, ichki 

nazorat korxonaning oʻz oldiga qoʻygan maqsadlariga erishishga yordam beruvchi 

instrumentlardan biridir. Korxonada ichki nazorat samarali tashkil qilingandagina 

potensial rivojlanishni obyektiv baholash, risklarni oʻz vaqtida aniqlash va bartaraf etish 

imkoniyati tugʻiladi [1]. 

AQSHlik iqtisodchi olimlar William F. Messier, Jr., Steven M. Glover, Douglas F. 

Prawittlarning fikricha, ichki nazorat rahbariyat oʻzining boshqaruv vazifalari qay 

darajada bajarayotganligini koʻrsatib beradi. Yaʼni rahbariyat tomonidan aktivlar ustidan 

samarali nazorat oʻrnatilgan boʻlsa, ichki nazorat tizimi ishonchli hisoblanadi [2]. 

Iqtisodchi olimlar Alvin A. Arens, Randal J. Elder, Mark S. Beasleylarning fikricha, 

ichki nazorat tizimi rahbariyatga kompaniya oʻz oldiga qoʻygan maqsadlariga erishish 

uchun zarur boʻlgan nazorat amallaridan iborat boʻladi. Ushbu amallar birgalikda 

kompaniyaning ichki nazoratini tashkil etadi [3].  

Committee of Sponsoring Organizations of the Treadway Commission (COSO) da 

belgilanishicha, ichki nazorat tashkilotning direktorlari, menejmenti va boshqa xodimlari 

tomonidan amalga oshiriladigan jarayon hisoblanib, quyidagi kategoriyalar boʻyicha 

maqsadlarga erishishda ishonchni taʼminlaydi: samaradorlik va operatsiyalarning 

haqqoniyligi, moliyaviy hisobotning ishonchliligi, qabul qilingan qonun va qoidalarga 

rioya qilish, aktivlarni noqonuniy kirim qilish, foydalanish va hisobdan chiqarishdan 

himoya qilish [4]. 

Rick Hayes, Roger Dassen,  Arnold Schilder,  Philip Wallage larning taʼkidlashicha, 

ichki nazorat nafaqat buxgalteriya hisobini yuritish va moliyaviy hisobotni tuzish uchun, 

balki tashkilotni boshqarish uchun ham zarurdir. Tashqi auditorlardan tortib, tashkilot 

rahbariyati, direktorlar kengashidan tortib, yirik aksiyadorlar ichki nazoratdan 

manfaatdor hisoblanishadi. Dunyoning koʻpgina mamlakatlarida tashkilot rahbariyatidan 

ichki nazoratning samaradorligi xususida yillik hisobot talab etiladi [5].  

Karla M. Johnstone, Audrey A. Gramling, Larry E. Rittenberg larning fikricha, ichki 

nazorat tashkilotga oʻz oldiga qoʻyilgan maqsadlarga erishmaslik riskini pasaytiradi. 

Tashkilot maqsadlariga foyda olish, operatsiyalar samaradorligini taʼminlash, yuqori 

sifatli mahsulotlar ishlab chiqarish yoki yuqori sifatli xizmatlar taqdim etish, normativ 

talablarga rioya qilish, foydalanuvchilarga ishonchli moliyaviy axborotlarni taqdim etish 

misol boʻla oladi [6].  

Ibrahim Nandom Yakubu, Mohammed Mubarik Alhassan, Abdul-Nasiru Iddrisu 

Alhassan, Jamaldeen Adam, Mujeeb Rahman Sumaila lar taʼkidlashicha, banklarning 

samarali, xavfsiz va barqaror faoliyat koʻrsatishi uchun ichki nazorat tizimiga asoslangan 

ishonchli buxgalteriya hisobi mavjud boʻlishi shart. Samarali ichki nazorat tizimi 

banklarni boshqarishning muhim komponenti hisoblanadi va xavfsiz hamda ishonchli 

faoliyatning asosi hisoblanadi [7]. 

Ironkwe Uwaoma, Promise A. Ordularning fikricha, ichki nazorat tizimi rahbariyat 

uchun qarorlar qabul qilish jarayonida foydalaniladigan buxgalteriya hisobi 

maʼlumotlarining ishonchliligini taʼminlab beradi [8].  

R.T.Nuraliyev fikricha, “Ichki nazorat - bu korxona faoliyatiga kiritilgan va 

buxgalteriya hisobi, nazorat va korporativ boshqaruv samaradorligini oshirishga 

qaratilgan doimiy jarayon” [9]. 

Muallif tomonidan olib borilgan boshqa tadqiqotda “buxgalteriya hisobi ishlarida 

ichki nazorat tizimining samarali yoʻlga qoʻyilishi moliyaviy hisobotlarning sifatli 

tuzilishiga olib keladi”, degan xulosa shakllantirilgan [10].  

Yuqorida taʼkidlangan fikrlardan koʻrinib turibdiki, iqtisodchi olimlarning 

fikrlarida asosan ichki nazoratning mohiyati va ularni  qoʻllash maqsadlari yoritilgan. 

Biroq, ichki nazorat tizimini baholashning uslubiy  masalalariga yetarli darajada eʼtibor 

qaratilmagan.    

Tadqiqot metodologiyasi. 

Tadqiqot jarayonda auditorlik tekshiruvlarida ichki nazorat tizimini baholashning 

uslubiy asoslarini  oʻrganishda monografik kuzatish, dialektik  va tizimli  yondashuv,  

induksiya va deduksiya, qiyosiy  va solishtirma  tahlil,  taqqoslash, guruhlashtirish kabi 

usullaridan foydalanildi. 

Tahlil va natijalar. 

Ichki nazorat tizimi samaradorligini baholashda, avvalo, muhimlik darajasiga 

eʼtibor qaratish kerak. Chunki muhimlik darajasi auditning asosiy koʻrsatkichlaridan biri 

hisoblanib, auditorlik tekshiruvlarining barcha jarayonlariga oʻz taʼsirini koʻrsatadi. 

Agarda ichki nazorat tizimi samaradorligi past deb baholansa, muhimlik darajasi yuqori 

belgilanishi mumkin. Aksincha ichki nazorat tizimi samaradorligi yuqori deb belgilansa, 

muhimlik darajasi past deb belgilanishi mumkin.  

Muhimlik darajasining past yoki yuqori belgilanishi auditorlik xulosasining turiga 

va auditorning javobgarlik darajasiga taʼsir etadi. Agarda muhimlik darajasi qanchalik 

past belgilansa, shunchalik koʻp dalil toʻplanadi va auditorlik xulosasi ham ishonchli 

boʻlib, modifikatsiyalanmagan fikr bildirilishi mumkin. Aksincha muhimlik darajasi 

qanchalik yuqori boʻlsa, shunchalik kam dalil toʻplanishi va modifikatsiyalangan fikrdan 

biri tanlanishi mumkin. 

Xoʻjalik yurituvchi subyektlarda ichki nazorat tizimiga baho berishda nafaqat 

aktivlarning butligini saqlash yoki moddiy va mehnat resurslaridan oqilona foydalanish, 

balki hisob siyosatida belgilangan qoida va talablarga qay darajada rioya 

qilinayotganligini ham tekshirish talab etiladi. Xususan, hisob siyostida belgilangan usul 

boʻyicha tovar-moddiy zaxiralarning baholayotganligi, asosiy vositalarga qonunchilik 

talablari asosida amortizatsiya hisoblanayotganligi, mahsulot tannarxi toʻgʻri 

aniqlanayotganligi, inventarizatsiyaning oʻz vaqtida va toʻliq oʻtkazilayotganligi 

holatlariga baho berish kerak. 

Ichki nazorat tizimiga baho berishda, shuningdek, aloqador tomonlar bilan bogʻliq 

operatsiyalar va faoliyat uzluksizligi boʻyicha rahbariyatning taxminini ham koʻrib chiqish 

kerak. Mazkur jarayonda rahbariyat tomonidan bildirilgan taxmin bilan auditor 

tomonidan shakllantirilgan taxmin oʻrtasidagi faqrli jihatlarga baho berish zarur. 

Xoʻjalik yurituvchi subyektlarda ichki nazorat tizimi samarali ishlasa, biznes-rejada 

belgilangan koʻrsatkichlarga erishish imkoniyati taʼminlanadi. Biznes-rejadagi 

koʻrsatkichlarga baho berishda auditor tomonidan tahliliy amallarni bajarish talab etiladi. 

Auditorlik tekshiruvlarida auditor tomonidan qoʻllanilishi mumkin boʻlgan usullar juda 

koʻp boʻlib, biroq aynan tahliliy amallar amaliyotda eng koʻp qoʻllaniladigan usul 

hisoblanadi. Mazkur usul orqali moliyaviy va iqtisodiy koʻrsatkichlarga taʼsir etayotgan 

omillar va ularning taʼsir darajasini aniqlash mumkin. Tahliliy amallarni qoʻllash asosida 

auditor tomonidan ichki nazorat tizimi samaradorligini yanada aniqroq baholash 

imkoniyati tugʻiladi. 

Auditorlik tekshiruvlarida riskni kamaytirish uchun audit batafsil rejalashtirilishi, 

iloji boricha barcha obyektlarni sinchiklab tekshirish talab etiladi. Auditorlik 

tekshiruvlarida barcha obyektlarning qamrab olinishi firibgarlik va xato holatlarini 

aniqlashga hamda auditorlik riskini pasaytirishga olib keladi. 

Auditorlik tekshiruvlarida ichki nazorat tizimi samaradorligiga baho berishda 

koʻplab usullar va vositalardan foydalanish mumkin. Biroq amaliyotda eng koʻp 

qoʻllaniladigan usul soʻrov joʻnatish hisoblanadi. Mazkur usul tekshirilayotgan xoʻjalik 

yurituvchi subyekt rahbariyati, korporativ boshqaruvga masʼul shaxslar hamda moddiy 

javobgar shaxslarga nisbatan qoʻllaniladi. Auditor tomonidan mazkur shaxslarga quyidagi 

masalalar yuzasidan savollar berilishi mumkin: 

korporativ boshqaruvga masʼul shaxslar, shuningdek ichki audit va buxgalteriya 

xizmati xodimlariga firibgarlik holatlarini oldini olish boʻyicha choralar koʻrilganligi; 

moddiy javobgar shaxslarga asosiy vositalar, tovar-moddiy zaxiralarning saqlanishi 

va ishlatilishi boʻyicha doimiy nazorat mavjudligi; 

xodimlar boʻlimi va boshqa boʻlimlar tomonidan xoʻjalik yurituvchi subyektda 

faoliyat yuritayotgan ishchilar, boshqaruv xodimlari, mutaxassislar va texnik xodimlar 

tomonidan ish yuritish qoidalariga amal qilinayotganligi. 

Auditning xalqaro standartlarida nazorat muhiti ichki nazorat tizimining dastlabki 

va eng muhim elementi hisoblanadi. Nazorat muhiti xoʻjalik yurituvchi subyektda nafaqat 

buxgalteriya hisobi ishlari holati yuzasidan, balki butun faoliyat nuqtayi nazaridan ham 

mavjud boʻlishi shart. Sogʻlom va adolatli nazorat muhitining mavjud boʻlishi, avvalo, 

xoʻjalik yurituvchi subyekt rahbarining sofdilligi, halolligi va xolisligiga bogʻliq boʻladi. 

Ichki nazorat tizimiga baho berishda nazorat amallari ham muhim ahamiyat kasb 

etadi. Agarda xoʻjalik yurituvchi subyektda hisobot davrida amalga oshirilgan 

operatsiyalar, shuningdek mazkur subyekt tasarrufida boʻlgan aktivlar ustidan doimiy 

ravishda nazorat amalga oshirilgan boʻlsa, nazorat amallarining qoʻllanilish darajasini 

ijobiy holat sifatida qabul qilish mumkin. 

Xoʻjalik yurituvchi subyektlarda ichki nazorat tizimiga masʼul shaxslar tomonidan 

quyidagi nazorat amallari bajarilishi mumkin (1-rasm). 

 
1-rasm. Ichki nazorat tizimiga masʼul shaxslar tomonidan bajariladigan nazorat 

amallari1 

Risklarni boshqarish ichki nazorat tizimining navbatdagi, biroq baholanishi qiyin 

boʻlgan elementi hisoblanadi. Auditorlik tekshiruvlarida risklarni baholash muhim 

hisoblanadi. Chunki nafaqat mamlakat miqyosidagi, balki jahon miqyosidagi iqtisodiy 

konyunkturadagi turli oʻzgarishlar xoʻjalik yurituvchi subyektlar faoliyatiga salbiy taʼsir 

etib, ularda biznes risklarining oshishiga olib kelishi mumkin.  

Xoʻjalik yurituvchi subyektlar faoliyat koʻlamining bir mamlakat hududidan 

kengayib, xalqaro darajada integratsiyalashuvi kuchayib borsa, mazkur holatda ham 

biznes risklari oshishi mumkin. Chunki faoliyat koʻlamining haddan tashqari kengayishi, 

tarkibida tobe va shoʻba korxonalarning koʻpayishi hisobiga faoliyat ustidan nazorat 

pasayishiga olib kelishi mumkin. 

Ichki nazorat tizimining yakuniy elementi monitoring hisoblanib, ichki nazorat 

uchun masʼul boʻlgan shaxslar tomonidan nazorat amallarining qoʻllanilishi doimiy 

ravishda monitoring qilib borilishini taqozo etadi. Nazorat vositalarining monitoringi 

muntazam tekshiruvlar yoki alohida tekshiruvlar orqali amalga oshiriladi. 

Xulosa va takliflar 

Xoʻjalik yurituvchi subyekt rahbari yoki uning tarkibiy boʻlinmasi rahbari 

tomonidan quyidagi yoʻnalishlarda nazorat olib borilishi va topshiriqlarning bajarilishi 

tekshirib borilishi kerak: 

biznes rejada belgilangan koʻrsatkichlarga erishilganlik darajasi; 

 
1 Muallif ishlanmasi. 

har xil tarkibiy boʻlinmalar tomonidan tayyorlangan maʼlumotlarni oʻzaro 

taqqoslash, farqli vaziyatlar yuzaga kelganida ularga obyektiv baho berish; 

xoʻjalik yurituvchi subyektdagi maʼlumotlarni faoliyat yoʻnalishlari boʻyicha oʻzaro 

taqqoslash. 

Xoʻjalik yurituvchi subyektlar rahbariyati tomonidan yuqorida belgilangan 

yoʻnalishlarda topshiriqlarning oʻz vaqtida bajarilishi ichki nazorat tizimi 

samaradorligining oshishiga va muhim buzib koʻrsatishlar riskining pasayishiga olib 

keladi.  

